Заняткі 13
[bookmark: _Hlk191976432]Тэма: Падарожжа. Месны склон (паўтарэнне). Песня “Дарога” (Андрусь Такінданг)

1. Ці любіце Вы ездіць у падарожжа?
2. Дзе Вы бываеце часцей за ўсё?
3. Наколькі Вы плануеце свае паездкі?
4. Чым Вы звычайна падарожнічаеце?

Устаўце адпаведнюю форму:
0. Ірына любіць праводзіць канікулы ў (Беларусь)  Беларусі.
1. Я люблю ездзіць на (ровар) ____________________ у (парк) ____________________.
2. Я не хачу пра гэта гаварыць пры (настаўніца) _________________ і (бацька) ____________.
3. Марына і Міхась гуляюць на (падлога) ____________________ пры (таршэр) _______________.
4. У (сок) ___________ ёсць шмат вітамінаў, але ў (вада) _____________ – больш мінералаў.
5. Бабуля Тамара і цёця Антаніна пляткараць аб (суседка) ___________________ пры (гарбата)__________________.
6. Казік устаў на (зара) _______________, бо хацеў паехаць на (рыбалка) _____________.
7. У (разгар) _______________ лета звычайна бывае горача.
8. Абед чакаў на (стол) _________________ на (кухня) ___________________.
9. Аб (паход) _________________ Аліна напісала ў рэгіянальнай (газета) ______________.
10. У (зала) ___________________ было цёмна і трэба было запаліць святло.
11. Зараз мы развітаемся, але я застану з табой на (сувязь) _________________.

Перад дарогай (паводле Міхася Стральцова)
Яны прыехалі ў вёску яшчэ раніцай — шафёр Сямён з жонкай і зусім малады яшчэ хлопец, рабочы аўтабазы Саўчанка.
Цяпер быў, мяркуючы па часе, позні абед. Яны і сапраўды толькі што паабедалі і не паспелі яшчэ вылезці з-за стала, як нечакана пашарэла на дварэ, зашапацеў, паліўся ціхі дождж, ужо другі за гэты доўгі, як усім здалося, дзень.
I вось цяпер сядзелі на кухні за сталом, гаманілі, і ўсім было добра. Грыбоў яны назбіралі і нават ад таго першага вялікага дажджу ўратаваліся шчасліва, схаваўшыся хто ў кабіне, а хто пад машынаю. I толькі потым, калі вярталіся з лесу да знаёмых у вёску, дружна дзівіліся з нядаўняга ліўня, бачылі, што стаяла ўсюды ў нізінках мутнаватая вада, што скрозь па дарозе прыбіла то да грудка, то да купіны парыжэлую траву, засохлыя сцябліны кветак. У лужынах плаваў абабіты дажджом руды цвет падарожніку. А потым з-за хмар выбліснула сонца — і трава, і зямля, і лужыны задыміліся парай.
I зноў сабралася на дождж.
Пахла на кухні грыбамі, палалі дровы ў печы, а за вокнамі шапацеў у садзе дождж. Гэта было добра чуваць: акно ў сад было расчынена. А яны сядзелі прыцемкамі за сталом, глядзелі на агонь, на дождж, і ўсім было ўтульна і цёпла.
Зайшла на кухню гаспадыня, патупала ля печы і сказала: «А можа, пойдзеце ў чысты пакой? Я вам і лямпу запалю». I, прыжмурыўшыся, глядзела на гасцей, але тыя не згаджаліся. Навошта чысты пакой, калі і тут добра.
Госці маўчалі. Цішыня запанавала ў хаце. За акном марудна шапацеў дождж, і відно было ўсё ў садзе: змакрэлыя яблыні, апалыя жоўтыя яблыкі ў прытаптанай траве, бульбоўнік на барознах і зусім блізка, ля акна, рабінка. Вялікія зеленаватыя кроплі дажджу віселі на яе галінках, адрываліся, падалі на зямлю. Усе маўчалі. Кожны, мабыць, думаў пра сваё, а жонка Сямёна ўспамінала вайну, тое, як пайшла з дзецьмі ў бежанцы. Многа было тады на пыльных дарогах гараджан, што ішлі і ішлі на ўсход. Немцы перанялі іх недзе па дарозе, сагналі да незнаёмай вёскі, пустой і напалову спаленай.
Яна не ведала цяпер, як выжыла тады, чаму не памерла ад страху, ад голаду, ад тугі. Памятала толькі, што пра адно думала і адным жыла: як накарміць дзяцей, як іх зберагчы? Потым па людзей прыйшлі машыны. Ніхто не ведаў, куды павязуць іх, казалі, што ў Нямеччыну. Ёй пашчасціла. Калі пад вартай засталося зусім мала людзей, яе з дзецьмі і яшчэ іншых адпусцілі. Немцам не хапіла транспарту.
Што было потым? Вёска, дзе яна папрасілася ў хату да нейкай бабулі і яе дачкі. I тады яна перастала быць гараджанкай і стала вясковай кабетай: насіла ваду, ездзіла ў лес па дровы, палола, жала, хадзіла за сорак кіламетраў па соль у мястэчка, пляла дзецям лапці, жыла і ў хаце, і ў зямлянцы, хавалася ад немцаў і паліцаяў у лесе, ведала, што жывая сама, і не ведала, што з мужам.
Было страшнае пекла — вайна. Каб жа не ведаць такога ніколі.
Весела гарэлі дровы ў печы, і нешга закіпала ў гаршку. Пахла грыбамі, а госці сядзелі, маўчалі, як бы забыўшыся, што наперадзе была яшчэ дарога. Горад, дзе раніцай чакалі ўсіх клопаты і работа.
— Трэба ехаць, — сказаў Сямён.
Госці сабраліся, перанеслі грыбы з кухні ў машыну. Гаспадыня выйшла іх праводзіць. Машына кранулася з двара.
-----------------------------------------------------------
*аўтабаза – прадпрыемства па арганізацыі перавозак на аўтамабілях,
*грудок – невялікая горка,
*кабіна – невялікае памяшканне спецыяльнага прызначэння (напрыклад, для пілота ў самалёце, вадзіцеля ў аўтамабілі, тэлефонных размоў і г.д.,
*купіна – кучка зямлі на балоцістым месцы, аброслая травой,
*сцябліна – частка травяністай расліны, якая нясе на сабе лісце, кветкі і плады; сцябло,
*падарожнік – расліна сямейства трыпутнікавых з шырокім лісцем і дробнымі кветкамі ў коласападобным суквецці; трыпутнік,
*прыжмурыцца – прыплюшчыць вочы,
*прыцемак – паўцемра адразу пасля захаду сонца або перад усходам сонца,
*бульбоўнік – бацвінне бульбы,
*баразна – прарэз на паверхні глебы. зроблены плугам,
*гараджанін / гараджанка жыхар / жыхарка горада.

Пытанні і заданні:
1. Пра што гэты тэкст? Якое дачыненне да дарогі ён мае?
2. Ці ўплывае на падарожжа надвор’е? У якіх выпадках?
3. Складзіце кароткі расказ на тэму падарожжа. Выкарыстайце некаторыя з прапанаваных слоў: аўтабаза, шафёр, машына, дарога, госць, пасажыр, транспарт, ехаць, аўтобус, тралейбус, ляцець, трамвай, самалёт, плыць, параход.

Праўда / фальш: пазначце адпаведнае:
	1. Госці сядзелі ў пакоі за сталом.
	П
	Ф

	2. Яны вярнуліся з лесу да сваякоў.
	П
	Ф

	3. У лесе яны збіралі грыбы.
	П
	Ф

	4. На кухні пахла свежай капустай.
	П
	Ф

	5. У каміне палалі дровы, а за вокнамі шапацеў дождж.
	П
	Ф

	6. Усім было ўтульна і цёпла.
	П
	Ф

	7. Гаспадыня запрапанавала запаліць святло.
	П
	Ф

	8. Усе маўчалі, кожны думаў пра сваё.
	П
	Ф

	9. Жонка Сямёна ўспамінала вайну.
	П
	Ф

	10. Яе з дзецьмі немцы вывезлі ў Нямеччыну.
	П
	Ф

	11. На шчасце яна з дзецьмі ўратавалася, вярнуўся з вайны яе муж.
	П
	Ф

	12. У знаёмых было добра, але трэба было ехаць у горад – там чакалі клопаты і работа.
	П
	Ф

	13. Госці сабраліся ў дарогу, хоць забыліся пра грыбы.
	П
	Ф



Паслухайце песню. Падкрэсліце дзеясловы:
Дарога (Андрусь Такінданг, 2024)
Мінскі філіал аўтобуснага парку 
Прапануе правесці на базе сваёй
Банкет, юбілей, стол памінальны
Катлеты, пюрэ і яшчэ розныя ёсць варыянты...

Трывае дарога,
Трымае трывога,
Трымае трывога,
Трывае дарога.

Жартавалі, ехалі, жылі,
Цягнікамі межы праціналі,
Вы былі нібыта каралі
Мы былі нібыта жабракамі.

Каштавалі таннае віно
І шукалі шчасця ў каханні,
Верылі адзін у аднаго
І адзін аднога ўшчувалі.

Жартавалі, ехалі, жылі
Цягнікамі межы праціналі,
Мы былі нібыта каралі
На кані, у шатах у выгнанні.

Каштавалі таннае віно,
Грэліся ў цэрквах і кавярнях...
Божа, дай вярнуцца на Раство
З розных пунктаў нашага выгнання.

Трывае дарога,
Трымае трывога,
Трымае трывога,
Трывае дарога.
https://www.youtube.com/watch?v=oCNUQmaq0f0


*ушчуваць – дакараць каго-небудзь, папракаць за што-небудзь

Пытанні і заданні:
Пра што спяваецца ў песні?
Праспрагайце дзеясловы з песні ў цяперашнім/будучым простым часе.
Які можа быць працяг гэтай гісторыі? Прыдумайце шчаслівае заканчэнне.

